
Bivšoj ženi pokazao pušku: Prijetio da će je ubiti kad isprate

dijete na ekskurziju
16.05.2025. | 13:58

Osnovni sud Brčko odredio je jednomjesečni pritvor E.S. (52) iz tog mjesta kojeg terete da

je maltretirao bivšu suprugu S.S. kojoj je prijetio pred djecom, a čak joj je pokazao i pušku

prijeteći da će ubiti i nju i sebe, nakon što isprate dijete na ekskurziju.

Terete ga za produženo krivično dijelo nasilje u porodici i krivično djelo nedozvoljeno držanje oružja ili

eksplozivnih materija, a pritvoren je zbog bojazani da bi boravkom na slobodi mogao ponoviti krivično djelo.

Kako je saopšteno iz Tužilaštva Brčko, osumnjičeni je od 16. aprila 2025. do 12. maja 2025.godine fizički i psihički

maltretirao bivšu suprugu S.S. iz Brčkog, te više puta joj pred  djecom upućivao prijetnje ugrožavanja njenog

života i zdravlja.

“On je 12. maja 2025.godine u ranim  jutarnjim satima došao

ispred stana bivše supruge i pokazujući joj pušku skrivenu u torbi

prijetio da će istog dana ubiti i nju i sebe, nakon što isprate

zajedničko dijete na eskurziju”, navodi se u saopštenju.

Dodali su da je na prijedlog Tužilaštva Brčko distrikta BiH, Osnovni

sud odredio pritvor ovom višestrukom povratniku u činjenju

krivičnih dijela zbog postojanja osnovane bojazani da bi

osumnjičeni boravkom na slobodi mogao ponoviti krivično djelo

nasilja u porodici odnosno da bi mogao počiniti krivično djelo –
ubistvo kojim prijeti, a za navedena krivična djela se može izreći

kazna zatvora tri godine ili teža kazna.

Kako je rečeno iz Tužilaštva, prilikom dolaska službanika Policije Brčko distrikta BiH, a postupajući po anonimnoj

telefonskoj prijavi, osumnjičeni E.S. (52) je počeo bježati, te odbacio je crnu sportsku torbu na javnu površinu.

Pronađena je puška sa skraćenom cijevi i kundakom oznake M48  u čijem spremniku su se  nalazila tri metka

kalibra 7,9 mm

“Vrijedi ukazati da su prilikom pretresanja stana u kojem osumnjičeni živi pronađeni papiri iz čijeg sadržaja

proizilazi da je osumnjičeni zbog problema koje je imao sa bivšom suprugom, namjeravao njoj i sebi oduzeti

život”, navodi se u saopštenju.

U daljem toku postupka, Tužilaštvo će nastaviti intenzivno poduzimati sve zakonom propisane istražne

mjere i radnje u cilju utvrđivanja svih važnih činjenica za ovaj događaj i daljeg krivičnopravnog procesuiranja

osumnjičenog.

